
1. COMPETENCIAS 

 

De conformidade co disposto no artigo 1 do Decreto 500/2005, do 15 de setembro, polo que se 

establece a estrutura orgánica da Consellería de Pesca e Asuntos Marítimos, esta é o órgano da 

comunidade autónoma ao que lle corresponde desenvolver as competencias e funcións en materia de 

ordenación pesqueira en augas interiores, marisqueo, acuicultura, confrarías de pescadores e demais 

organizacións e asociacións profesionais do sector, industrias pesqueiras e conserveiras, establecementos 

de almacenamento, manipulación, vendas e transformación do peixe, ensinanzas marítimo-pesqueiras, 

náutico-deportivas e mergullo, cooperación pesqueira con terceiros países, salvamento marítimo, loita 

contra a contaminación e planificación e actuacións portuarias con incidencia no mundo da pesca, de 

acordo co establecido no Estatuto de autonomía para Galicia e segundo os termos sinalados pola 

Constitución española. 

Os Decretos 211/2005, do 3 de agosto, e o 232/2005, do 11 de agosto, establecen a estrutura 

orgánica da Xunta de Galicia e dos seus departamentos, nos que se fixa a estrutura orgánica das distintas 

consellerías, quedando configurada esta cos seguintes centros directivos: 

1. Conselleira 

2. Secretaría Xeral 

3. Dirección Xeral de Recursos Mariños 

4. Dirección Xeral de Estruturas e Mercados da Pesca 

5. Dirección Xeral de Innovación e Desenvolvemento Pesqueiro 

Queda adscrito a esta consellería o ente público Instituto Tecnolóxico para o Control do Medio 

Mariño de Galicia. 

Os reais decretos polos que se aprobaron os traspasos de funcións e servizos producidos ata o 

momento en materia de pesca son os seguintes: 

1. Real decreto 1634/80, do 31 de xullo, sobre transferencias da Administración do Estado á Xunta de 

Galicia en materia de traballo, industria, comercio, sanidade, cultura e pesca. Polo que á pesca se 

refire, traspasáronse as competencias relativas á xestión do Plan de explotación marisqueira de 

Galicia, así como as relativas ao outorgamento de licencias individuais ou colectivas para o exercicio 

da pesca marítima de recreo. 

2. Real decreto 3318/1982, do 24 de xullo, sobre o traspaso de funcións e servizos da Administración 

do Estado á Comunidade Autónoma de Galicia en materia de agricultura e pesca. No que á pesca se 

refire, transferíronse as competencias, funcións e servizos en materia de pesca en augas interiores, 

marisqueo e acuicultura, así como en materia de confrarías de pescadores. 

3. Real decreto 4189/1982, do 29 de decembro, sobre traspaso de funcións e servizos da Administración 

do Estado á Comunidade Autónoma de Galicia en materia de agricultura e pesca. No que á pesca se 

refire, transferíronse as competencias, funcións e servizos en materia de ensinanzas profesionais 

náutico-pesqueiras. 

4. Real decreto 1283/1987, do 2 de outubro, polo que se amplía o traspaso de servizos e medios á 

Comunidade Autónoma de Galicia en materia de ensino profesional náutico-pesqueiro. 

5. Real decreto 89/1996, do 26 de xaneiro, polo que se traspasan funcións e servizos da Administración 

do Estado á Comunidade Autónoma de Galicia en materia de ensinanzas náutico-deportivas e 

subacuático-deportivas. 

6. Real decreto 1377/1997, do 29 de agosto, sobre traspasos de funcións e servizos á Comunidade 

Autónoma de Galicia en materia de mergullo. 

7. Real decreto 1378/1997, do 29 de agosto, sobre ampliación de funcións e servizos traspasados á 

Comunidade Autónoma de Galicia polo Real decreto 1283/1987, do 2 de outubro (ensino profesional 

náutico-pesqueiro). 

8. Real decreto 1749/1999, do 19 de novembro, sobre ampliación de servizos e funcións da 

Administración do Estado traspasados á Comunidade Autónoma de Galicia polos Reais decretos 

1283/1987, do 2 de outubro, e 1378/1997, do 29 de agosto, en materia de ensinanzas profesionais 

náutico-pesqueiras. 

2. OBXECTIVOS E LIÑAS DE ACCIÓN PARA O ANO 2009 

2.1 DA CONSELLERÍA 

A CPAM ten para o ano 2009, último ano da lexislatura, dous obxectivos concretos En primeiro 

lugar, consolidar aquelas actuacións levadas a cabo ao longo desta lexislatura por parte da Consellería de 

Pesca e Asuntos Marítimos e en segundo lugar, dar os primeiros pasos dirixidos a sentar as bases de 

novas actuacións que necesariamente teñen que executarse ao longo do ano 2009. 

Partindo desta idea inicial, todas as actuacións, obxectivos e proxectos contemplados nos 

presentes orzamentos, están claramente vencellados a dúas situacións que deben considerarse como 

fundamentais para levar a cabo o compromiso acadado por este goberno no ámbito da pesca e dos 

profesionais que dependen, directa ou indirectamente, da actividade que regula e ordena este 

departamento. 

As dúas situacións refírense á aprobación por parte da Unión Europea dos regulamentos de 

desenvolvemento do Regulamento (CE) nº 1198/2006, do Consello do 27 de xullo de 2006 relativo ao 

Fondo Europeo de Pesca (no sucesivo FEP), que definiu o marco de apoio comunitario en favor do 

desenvolvemento sostible do sector pesqueiro e a aprobación dunha nova lei de pesca para Galicia. 

A Comisión Europea fixou para España unha asignación de 1.005.425.116 euros do FEP para o 

período que abrangue entre os anos 2007-2013, sobre un total de 3.849 millóns de euros que recolle o 

FEP. No caso galego, ao tratarse dunha das rexións obxectivo de converxencia, a nosa comunidade 

autónoma é a maior beneficiaria dos fondos que o Estado dispón para as rexións desa categoría, que 

alcanza a cifra de 840.215.806 sobre o total estatal antes citado. 

Nos orzamentos do ano 2007, xa se reflectiron por primeira vez a existencia dese novo fondo 

europeo, pero condicionado á aprobación por parte da UE da normativa que permitirá a aplicación 

práctica e efectiva deses novos fondos, normativa que se traduciu na aprobación ao longo do ano 2007 de 

regulamentos de aplicación e dun vademecum que clarexaba aqueles gastos elixibles e non elixibles, os 

posibles beneficiarios destas axudas, intensidades de axuda... 

Así mesmo, correspóndelle á UE a aprobación dos distintos plans estratéxicos dos distintos países 

nos que se definen importantes aspectos acerca do compromiso e execución das distintas partidas e 

fondos que teñen atribuídos, situación que se resolveu por parte da UE a finais do ano 2007. 

Cumpridos eses trámites preceptivos por parte da UE, a aplicación dos fondos realizarase coa 

máxima eficacia e eficiencia por parte deste departamento autonómico, en aras dunha mellora substancial 

das condicións laborais, profesionais e de respecto ao medio ambiente por e para os profesionais do mar e 

das poboacións costeiras. 

Xunto con esta situación, a tramitación e aprobación dunha nova lei de pesca de Galicia que se 

adapte ás necesidades e demandas do sector, dará un novo pulo na mellora desas condicións 

anteriormente citadas, pois contarase cos instrumentos legais necesarios para poder executar unha política 

pesqueira acorde cos tempos nos que vivimos. 

A existencia destes dous instrumentos, o instrumento legal e o instrumento financeiro, permitirán 

que todas aquelas iniciativas, xa sexan públicas ou privadas, proxectos e políticas pesqueiras poidan 

levarse a bo fin, dentro dos principios xa anunciados no primeiro ano da lexislatura de atender ás persoas 

non como unha parte da política pesqueira senón como as protagonistas e actores principais de todas as 

actuacións. 

Con esta filosofía, a consellería sigue mantendo tamén o principio de apostar por unha 

participación activa, afastada de paternalismos ou protectorados inxustificados, de todos os axentes 

sociais aos que deben atender e dar resposta os orzamentos do ano 2009, con iniciativas que redunden, de 

conformidade coa propia liña programática dos FEP, nas poboacións costeiras e os seus habitantes. 

Esta incidencia debe ir dirixida a toda a poboación costeira, xa sexan tanto os profesionais do mar 

como os propios veciños que desenvolven a súa vida diaria no ámbito litoral, vida que incide 

directamente no exercicio, en condicións de normalidade, da actividade profesional dos homes e mulleres 

que dependen dos recursos mariños, entendidos estes nun concepto maximalista que abranguería desde os 

propios recursos vivos ata o estado das nosas augas e das nosas costas, xerándose unhas sinerxías entre 

ámbito e actividade que permitirán que todos os cidadáns do litoral galego se beneficien das iniciativas de 

presente e de futuro para Galicia, xerando riqueza, innovación, desenvolvemento, ocupación e fixación de 

poboación en zonas costeiras. 

No exercicio anterior, e en aplicación do eixo 4 do Programa Operativo do FEP, iniciouse o 

proceso de selección dos Grupos de acción costeira así como dos respectivos Plans Estratéxicos Zonais 

do litoral galego, co obxectivo de contribuír a un desenvolvemento sostible desas zonas e a un aumento 

da súa calidade de vida. Todo este proceso que se prevé ultimado a finais do exercicio 2008, terá a súa 

continuación no ano 2009 coa convocatoria de axudas a  proxectos economicamente viables que se 

presenten ao abeiro dos diferentes Plans estratéxicos que se aproben.  

Estes orzamentos seguen apostando dun xeito claro e directo por unha política iniciada ao comezo 

desta lexislatura que se enmarca dentro dunha aplicación práctica e efectiva dunha política de carácter 

social dirixida aos colectivos que traballan no sector extractivo, a aposta por unha política formativa que 

de resposta ás necesidades do sector e que permitan consolidar emprego e poboación no noso litoral, co 

apoio ao desenvolvemento destas zonas e unha política respectuosa co medio ambiente, garantindo unha 

explotación racional e sostible da nosa rexión, todo iso, dentro do marco dos novos fondos europeos e do 

novo marco legal que se plasmará coa aprobación da lei de pesca de Galicia. 

Como xa se manifestaba ao longo de toda a lexislatura, este ano o volvemos a indicar, o noso 

litoral, as nosas costas e as nosas augas configuran un espazo físico vital para unha parte importantísima 

da sociedade civil galega, onde se desenvolven moitas das profesións e das actividades económicas da 

nosa comunidade que fan necesario que se adopten e planifiquen as actuacións dun xeito ordenado e 

respectuoso coas actividades que alí se realicen e así mesmo respectuoso co medio ambiente, dado que o 

mar, as nosas rías, as nosas costas e nosos areeiros son un dos nosos patrimonios máis importantes, o que 

fai preciso que as actividades vencelladas ao mar garantan ese desenvolvemento sostible para as futuras 

xeracións.  

Neste ano 2009 continuarase executando os proxectos aos que este goberno se comprometeu así 

como a implantación de novas accións concretas na execución dunha política de marcado carácter social e 

de respecto ao medio ambiente, medidas tales como as reservas mariñas, os plans de recuperación e as 

accións de repoboación de determinadas especies. 

Si algo é necesario destacar, dentro do xa manifestado anteriormente, é que este departamento 

conta cun proxecto claro e definido, e ben recibido polo sector, que nos leva a seguir cos obxectivos xa 

marcados e coas liñas argumentais manifestadas nos orzamentos anteriores deste goberno, baixo o prisma 

tan reiterado, e non por iso menor, de que o sector do mar é un sector estratéxico para o benestar e o 

desenvolvemento da nosa comunidade. 

É un sector que conta cun tremendo capital humano, que é necesario ilusionar, que teña esperanza 

en que traballando no mar se pode desenvolver unha profesión de futuro, que investindo nas industrias, na 

investigación aplicada (levada a cabo no Centro de Investigacións Mariñas e no Intecmar), na formación 

(este ano seguirá a executarse o traballo realizado a través do Plan Integral de formación), na integración 

dos distintos axentes sociais das poboacións costeiras na busca dunha mellora das condicións de vida de 

todas as poboacións costeiras galegas, a diversificación da actividade pesqueira,... 

A xente debe seguir apostando por manter o sector da pesca coma un sector líder en Europa, é un 

sector dinamizador das poboacións do litoral galego, é un sector competitivo e que debe mellorar nesa 

competitividade. Nesa liña elabórase o orzamento desta consellería, sen perder a perspectiva de que as 

persoas e as súas necesidades e demandas son o fin último e primeiro das distintas partidas que se 

conteñen neste orzamento. 

No senso exposto, as liñas de actuación desta consellería perseguirán, fundamentalmente, os 

seguintes obxectivos no exercicio orzamentario correspondente ao ano 2009: 

1. A xestión eficaz e eficiente dos fondos comunitarios. 

2. Cooperación pesqueira internacional, que permita a translación dos coñecementos e da experiencia 

acadada por esta consellería, a terceiros países con tradición pesqueira e presenza galega. 

3. Crear e xestionar áreas mariñas protexidas de interese pesqueiro, implantando nelas sistemas de 

xestión sostible que promovan a participación activa e responsable do sector 

4. Mellorar a operatividade e eficacia dos medios de control de prácticas ilícitas na actividade da pesca, 

marisqueo e acuicultura, para garantir a conservación dos recursos e a seguridade do consumidor. 

5. Mellorar a operatividade e eficacia dos medios de control e loita contra a contaminación mariña 

accidental. 

6. Establecemento de medidas que garantan o desenvolvemento da acuicultura no noso litoral en 

harmonía co respecto ao medio ambiente, e garantindo a concorrencia entre os posibles beneficiarios 

ou interesados na instalación destas industrias. 

7. Elaboración de medidas e actuacións que permitan facilitar un coñecemento real e actual dos 

caladoiros galegos e da actividade económica derivada da súa explotación. 

8. Mellorar o coñecemento sobre a poboación ocupada nos subsectores da pesca, en función das 

distintas variables demográficas. 

9. Mantemento do seguro de accidentes marítimos ampliando a cobertura coa asistencia aos familiares 

de mariñeiros desaparecidos ou falecidos. 

10. Mantemento do seguro de mal tempo e das axudas para que as mariscadoras galegas poidan acadar 

unha pensión de xubilación, así como o seguro de producción do mexillón. 

11. Establecemento de medidas que faciliten o coñecemento e consumo de produtos do mar, co fin 

dunha valoración axeitada dos nosos produtos e incidir e equilibrar as dietas alimenticias, 

fundamentalmente nas idades infantil e xuvenil dos galegos. Nomeadamente a aposta pola 

consolidación da marca PescadeRias. 

12. Establecemento dunhas medidas de avaliación e seguimento dos investimentos aprobados de forma 

que se garanta a aplicación eficaz e eficiente dos fondos públicos. 

13. Execución do proxecto Cidade do Mar. 

14. Impartición de formación específica dirixida aos profesionais do mar, con especial incidencia na 

formación das mulleres e en materia de seguranza marítima e prevención de accidentes laborais así 

como a aplicación dunha formación marítima e pesqueira adaptada ás necesidades actuais que 

demanda o sector. 

15. Adopción de medidas dirixidas á recuperación do medio ambiente mariño e de zonas aptas para a 

reprodución dos moluscos bivalvos con todas as garantías sanitarias para o consumidor, así como de 

medidas que asistan a aqueles profesionais que vexan reducida a súa actividade como consecuencia 

da clasificación dos bancos marisqueiros. 

16. Adopción de medidas de repoboación que garantan a supervivencia de especies principais para os 

ingresos do sector pesqueiro galego. 

17. A realización de actuacións costeiras artesanais e do desenvolvemento das zoas costeiras artesanais. 

18. Fomento da investigación mariña aplicada. 

19. Mellora das condicións de seguridade e da cultura do seguro no desenvolvemento da actividade 

pesqueira e marisqueira. 

20. Execución do Plan Estratéxico da Conserva e do Plan Estratéxico do Conxelado que garanta uns 

investimentos dirixidos a un dimensionamento axeitado do sector. 

21. Execución do Plan Director para a flota do cerco do Plan Director do Arrastre de Litoral. 

22. Promoción do coñecemento do mundo do mar e da súa xente fomentando a conservación do 

patrimonio cultural da pesca mediante centros de interpretación, exposicións, publicacións... 

As actuacións referidas concrétanse, entre outras, na adopción das seguintes medidas: 

1. Apoio ao desenvolvemento racional dos espazos portuarios pesqueiros. 

2. Aplicación e desenvolvemento da Lei de pesca de Galicia e das medidas que se contempla nese 

corpo normativo. 

3. Creación de reservas mariñas e demais medidas de conservación dos recursos no litoral galego con 

participación e corresponsabilidade dos axentes do sector. 

4. Apoio á implantación do consumo de recursos mariños nos centros de ensinanza galegos. 

5. Avaliación dos recursos e caladoiros galegos. 

6. Rexeneración e recuperación dos espazos litorais e zonas produtivas, no que participará activamente 

o sector a través da presentación de proxectos. 

7. Continuación na execución do Plan Integral de Formación marítimo pesqueira e portuaria de Galicia 

elaborado no ano 2006. 

8. Plan de Repoboación de especies mariñas con interese comercial e con problemas de clara 

diminución das súas poboacións naturais debido a sobrepesca, contaminación, etc... 

9. Estudos e campañas de promoción para conquerir, e se é o caso, afianzar a denominación de orixe 

protexida para o mexillón. 

10. Consolidación da marca PescadeRias como identificativa dos produtos da nosa pesca costeira 

artesanal e a posta en marcha de novas marcas de calidade. 

11. Apoio a proxectos que desenvolvan os Plans estratéxicos zonais. 

12. Continuación seguro de mal tempo que garanta os ingresos aos profesionais do mar e do seguro 

colectivo do mar a todos os traballadores enrolados en buques con porto base en Galicia, e apoio ao 

seguro de produción do mexillón. 

13. Potenciación da investigación mariña aplicada, co obxectivo de acadar unha xestión racional e 

eficiente dos Recursos mariños autorenovables no ámbito xeográfico da Comunidade Autónoma de 

Galicia. 

14. Asistencia dun gabinete técnico para a avaliación e seguimento das axudas concedidas, garantindo a 

aplicación eficiente e eficaz dos fondos públicos, que acrediten esta circunstancia. 

15. Execución do proxecto das Unidades da CPAM no proxecto Cidade do Mar. 

16. Manter as axudas dirixidas a facilitar o acceso das mariscadoras ás pensións de xubilación. 

17. Desenvolvemento dunha política activa de cooperación pesqueira internacional que traslade a 

experiencia e coñecemento de Galicia a terceiros países e fortaleza as relacións institucionais 

existentes e crear novos vínculos. 

18. Apoio as accións de divulgación, promoción e valoración da cultura das comunidades pesqueiras e 

as accións de diversificación da actividade como o turismo mariñeiro. 

3. ORZAMENTO DE GASTOS PARA O ANO 2009 

3.1 DISTRIBUCIÓN FUNCIONAL. PROGRAMAS DE GASTO 

3.1.1 Da Consellería 

PROGRAMA 422K. ENSINANZAS PESQUEIRAS 

1. Descrición 

A formación profesional marítimo-pesqueira debe dar resposta formativa a un sector onde se está 

a levar unha modernización e implantación de novas tecnoloxías. Para que os futuros profesionais 

adquiran as capacidades profesionais necesarias cómpre dotar aos centros e aulas de formación dos 

equipamentos para as novas tecnoloxías, así como completar e mellorar os xa existentes. 

Con este programa perséguese o obxectivo de garantir o funcionamento básico e a continuidade 

da oferta pública de calidade de ensinanzas marítimo e náutico-pesqueiras nas súas diversas modalidades, 

dotándose de persoal que inspeccione os centros de ensinanzas náutico pesqueiras da consellería. 

Concretamente na modalidade de formación profesional náutico-pesqueira de adultos, e os ciclos 

formativos de formación profesional específica de: navegación e pesca, máquinas navais, cultivos 

mariños e mergullo profesional. Ademais neste programa intégranse as ensinanzas de certificacións 

profesionais que se impartan nos catro centros de ensinanzas. 

Estas accións formativas desenvólvense nos centros de formación profesional pesqueira e de 

acuicultura dependentes desta consellería, ubicados en Ferrol, Ribeira, A Illa de Arousa e Vigo, dos que 

os custos de mantemento, dotación de equipos e acondicionamento, se imputan a este programa. 

2. Actividades 

1. Mellora de sistemas operativos con fins didácticos. 

2. Dotación de equipamentos didácticos. 

3. Acondicionamento dos centros docentes. 

4. Adquisición de equipos informáticos e equipamento vario para aulas e centros. 

5. Accións de apoio e divulgación das actividades náuticas. 

6. Adquisición de elementos de transporte para o seguimento das ensinanzas. 

7. Accións complementarias á formación dentro do Plan Integral de Formación marítimo-pesqueiro de 

Galicia. 

3. Órgano encargado da súa execución 

Dirección Xeral de Innovación e Desenvolvemento Pesqueiro 

 

 

PROGRAMA 422M. ENSINANZA SECUNDARIA E FORMACIÓN PROFESIONAL 

1. Descrición 

A formación profesional marítimo-pesqueira debe estar adaptada á situación socio-laboral do 

momento e dar resposta ás necesidades e demandas do sector onde se está a levar unha modernización e 

implantación de novas tecnoloxías, polo que, os futuros profesionais deberán recibir a formación 

necesaria para adquirir as capacidades profesionais que o sector require. Por outra banda, débese fomentar 

estas ensinanzas xa que na actualidade xa existen problemas á hora de completar tripulacións. 

Os fins perseguidos están directamente relacionados cos reflectidos no programa 422K, dándose, 

no programa 422M especial importancia ás accións innovadoras e axeitando o seu desenvolvemento ás 

características de finalidade e elixibilidade dos gastos de conformidade coas normas do Fondo Social 

Europeo para o período 2007-2013. 

2. Actividades 

1. Cursos de formación para formadores, fundamentalmente en novas tecnoloxías. 

2. Campañas de divulgación das ensinanzas marítimo-pesqueiras. 

3. Xornadas e outras accións conxuntas con empresas do sector. 

4. Oferta modular en todos os centros. 

5. Cursos de formación continua destinados fundamentalmente a mulleres das zonas costeiras. 

6. Elaboración e impartición de módulos de sensibilización ambiental con destino aos profesionais do 

mar. 

7. Cursos de formación mínima para o embarque destinado a inmigrantes, con especial incidencia no 

coñecemento da lingua galega, castelán e inglés. 

8. Actuacións en materia de formación en seguridade e prevención de riscos laborais 

3. Órgano encargado da súa execución 

Dirección Xeral de Innovación e Desenvolvemento Pesqueiro 

 

PROGRAMA 514A. INFRAESTRUTURAS PESQUEIRAS 

1. Descrición 

Neste programa encádranse as medidas destinada a rexenerar e a desenvolver os portos e 

fondeadoiros de pesca para mellorar os servizos ofrecidos e así convertelos nunha vantaxe competitiva. 

2. Actividades 

1. Investimentos en portos pesqueiros que presenten interese para os pescadores e produtores acuícolas 

usuarios dos mesmos. 

2. Investimentos relacionados coa seguridade para a construción ou modernización de pequenos lugares 

de desembarque. 

Os investimentos destinaranse principalmente a: 

a) Abastecemento de combustible, xeo, auga e electricidade. 

b) Xestión informatizada das actividades pesqueiras. 

c) Mellora das condicións de seguridade e traballo. 

d) Almacenamento e transformación de residuos. 

e) Fomento de boas prácticas ambientais nos portos, favorecendo e primando o emprego de 

enerxías alternativas e limpas no exercicio da actividade portuaria. 

f) Rexeneración e desenvolvemento dos portos pesqueiros para a mellora do seu patrimonio 

natural e arquitectónico. 

3. Órgano encargado da súa execución 

Dirección Xeral de Estruturas e Mercados da Pesca 

 

PROGRAMA 541C. PROTECCIÓN E MELLORA DO MEDIO NATURAL MARÍTIMO 

1. Descrición 

O litoral de Galicia conta cunha importante diversidade biolóxica á que debe sumárselle o valor 

estratéxico derivado do feito de albergar espazos de gran valor ecolóxico, cultural, social e económico. 

Esta riqueza ten como contrapartida a enorme presión que exercen sobre o litoral as diferentes actividades 

humanas: o urbanismo, a pesca, o turismo, o transporte, e tantas outras, á vez que son fonte de riqueza 

económica, social e cultural constitúen tamén unha ameaza para a conservación dos valores a protexer. 

Entre os factores de risco para a estabilidade do medio mariño, e máis concretamente para a 

conservación dos recursos de interese pesqueiro, cobran especial importancia a contaminación das augas 

e as malas prácticas na actividade extractiva. Por iso resulta imprescindible contar cos suficientes 

mecanismos de control e prevención que garantan a detección e a reparación de posibles danos.  

Por outra banda, na liña de actuación iniciada o ano anterior, trátase de fomentar a aplicación de 

novos mecanismos de xestión pesqueira e de facilitar a coparticipación e corresponsabilidade dos 

principais actores deste sector económico e profesional. Neste sentido, impulsaranse novas figuras como 

son as áreas de reserva, acondicionamento ou protección coas que se dotará a certas zonas de interese 

pesqueiro de mecanismos específicos de conservación e de xestión pesqueira compartida.  

Neste orzamento se contempla a dotación necesaria para garantir o funcionamento e 

operatividade da tripulación con presencia permanente as 24 horas na base de Salvamento Marítimo en 

Vigo, a creación dunha nova base ou heliporto na Costa da Morte e a adquisición dun novo helicóptero 

para esa base. 

Así, os principios que inspiran este programa son os seguintes: 

1. Evitar os danos producidos por episodios de contaminación. 

2. Prevención e control das actividades que poidan afectar negativamente á sostibilidade dos recursos 

mariños, especialmente os de interese pesqueiro, así como dos seus hábitats. 

3. Establecemento de novas figuras de protección e xestión de áreas mariñas de interese pesqueiro. 

2. Actividades 

1. Prevención e control da contaminación do medio natural mariño. 

2. Mellora da operatividade e eficacia nas actividades de control de prácticas ilícitas na pesca , o 

marisqueo e a acuicultura. 

3. Contribuír á seguridade da vida humana no mar, participando en tarefas de rescate e salvamento e 

mellorando os medios operativos do servizo de Gardacostas. 

4. Posta en funcionamento de reservas mariñas de interese pesqueiro e outras figuras de preservación 

dos recursos mariños. 

3. Órgano encargado da súa execución 

Dirección Xeral de Recursos Mariños 

 

PROGRAMA 561A. PLAN GALEGO DE INVESTIGACIÓN, DESENVOLVEMENTO E 

INNOVACIÓN TECNOLÓXICA 

1. Descrición 

A estrutura produtiva actual de Galicia caracterízase polo reducido tamaño das empresas e unha 

especialización sectorial na que non destacan as actividades de alta tecnoloxía. O sector pesqueiro non 

escapa a esta caracterización e faise necesario un cambio de cultura nos empresarios, para que pasen a 

considerar I+D+i como un factor estratéxico para o futuro. Coa finalidade de contribuír ao 

desenvolvemento do noso tecido económico e produtivo no ámbito pesqueiro impulsalo e facelo 

competitivo é moi importante apostar polas políticas de fomento da investigación e de maneira especial 

pola Investigación mariña aplicada. 

Na execución deste plan xogará un papel moi importante toda a comunidade científica galega, sen 

exclusión de ninguén, coa necesaria coordinación por parte deste departamento, na procura de optimizar o 

capital humano co que conta Galicia, implicándoos no desenvolvemento das distintas accións 

programadas, evitando que os técnicos traballen sen coordinación e sen coñecemento das distintas 

iniciativas que se pretenden desenvolver. Dentro do marco destas iniciativas atópanse as actuacións 

dirixidas ao deseño e execución das unidades da Consellería de Pesca dentro do proxecto Cidade do Mar, 

na cidade de Vigo, como sede e núcleo fundamental e aglutinador das institucións e organismos 

científicos de todo o Estado, que favorecerán afondar nos coñecementos científico-técnicos do mundo do 

mar e dos seus recursos. 

No desenvolvemento deste plan xogará un papel moi importante o Centro de Investigacións 

Mariñas da Consellería de Pesca e Asuntos Marítimos, nas súas sedes de Ribadeo e Vilanova de Arousa, 

e o Cetmar. 

2. Actividades 

1. Desenvolvemento de proxectos e accións de investigación para a xestión racional dos recursos 

mariños renovables. 

2. Dotación de material científico, publicacións, equipamento e demais medios necesarios para o 

desenvolvemento da investigación. 

3. Formación de titulados superiores e técnicos superiores en temas de investigación mariña. 

4. Deseño e primeiras actuacións nas unidades de pesca na “Cidade do mar”. 

5. Financiamento do funcionamento, persoal, mantemento e actividades desenvolvidas polo Centro de 

Investigacións Mariñas. 

3. Órgano encargado da súa execución 

Dirección Xeral de Innovación e Desenvolvemento Pesqueiro 

 

PROGRAMA 581A. ELABORACIÓN E DIFUSIÓN ESTATÍSTICA 

1. Descrición 

Coa finalidade de dar cumprimento á normativa comunitaria recollida no Regulamento 2847/93, 

do 12 de outubro de 1993, que se traslada á lexislación nacional mediante o Real decreto 2064/2004, do 

15 de outubro, e a súa posterior modificación mediante o Real decreto 607/2006, do 19 de maio, vense 

realizando a recollida periódica dos datos contidos nas notas de primeira venda dos produtos pesqueiros 

frescos que se venden en lonxa. 

Así mesmo lévase a cabo a recollida de información correspondente ás notas de primeira venda 

dos produtos pesqueiros conxelados e das vendas realizadas no sector da acuicultura. A actividade de 

recollida de notas de primeira venda nestes dous sectores xa se comezou e as primeiras unidades xa están 

a transmitir datos, mais aínda queda toda a fase de expansión das ferramentas de transmisión a todos os 

interesados.  

Por outra banda, continuarase e perfeccionarase a recollida de información relativa á vertente 

socioeconómica da actividade a través de enquisas de poboación activa, base fundamental para a 

promoción de políticas activas de fomento do relevo xeracional, políticas de igualdade, formación, etc. 

2. Actividades 

1. Recollida de datos de produción, transporte e venda dos produtos da pesca, o marisqueo e 

acuicultura. 

2. Revisión e análise estatístico de Rexistro de Buques Pesqueiros da Comunidade Autónoma de 

Galicia. 

3. Validación de datos e homologación de información. 

4. Publicación e divulgación de resultados. 

5. Enquisa de poboación ocupada. 

6. Campañas de sensibilización e divulgación. 

3. Órgano encargado da súa execución 

Dirección Xeral de Recursos Mariños 

 

 

PROGRAMA 721A. DIRECCIÓN E SERVIZOS XERAIS DE POLÍTICAS PESQUEIRAS 

1. Descrición 

Os créditos asignados a este programa cumpren fundamentalmente a función de financiar os 

gastos de funcionamento e do persoal dos servizos administrativos da consellería, distribuídos nos seus 

diferentes centros xestores, que son ademais dos servizos centrais, as delegacións territoriais en Celeiro, 

Vigo e A Coruña, e as delegacións comarcais en Ferrol, Ribeira, Pontevedra e Carril, así como os 

funcionarios desta consellería destinados nas distintas confrarías de pescadores. 

Tamén se recollen no capítulo de investimentos partidas destinadas á mellora de infraestruturas 

nos citados centros administrativos co fin de conquerir unhas mellores condicións de traballo para o 

persoal ao servizo da consellería e os créditos que a consellería dedica á cooperación internacional en 

materia pesqueira.  

Así mesmo o programa recolle os créditos destinados ao mantemento dunha liña de axudas 

dirixidas a todas aquelas mariscadoras que como consecuencia da imposibilidade de poder afiliarse ao 

réxime especial do mar, non puideron acadar o período de carencia necesaria para acceder a unha pensión 

de xubilación, facilitándolle a sinatura de convenios individuais especiais. 

2. Actividades 

1. Acondicionamento e equipamento dos servizos da consellería. 

2. Mantemento e modernización dos procesos de datos da consellería. 

3. Formación e mantemento dun fondo de biblioteca. 

4. Obras novas e de reparación nos edificios onde se atopan os servizos centrais e delegacións 

territoriais e comarcais. 

5. Reparación e reposición dos vehículos pertencentes á flota da consellería. 

6. Asistencia técnica ás confrarías de pescadores. 

7. Convenios en materia de cooperación pesqueira internacional. 

8. Mantemento dunha liña de axudas para as mariscadoras. 

3. Órgano encargado da súa execución 

Secretaría Xeral 

 

PROGRAMA 722A. PROMOCIÓN SOCIAL E DIVULGACIÓN DA TECNOLOXÍA 

PESQUEIRA 

1. Descrición 

O sector pesqueiro dá emprego directamente a máis de 34.000 persoas na comunidade autónoma. 

As condicións nas que se desenvolve o traballo fan desta actividade unha das máis susceptibles de riscos 

laborais, que contribúe, entre outros factores, a falta de atractivo entre a xente nova, dificultando o relevo 

xeracional e a modernización do sector.  

Outro factor desfavorecedor das novas incorporacións a este sector, é a progresiva perda de 

ingresos dos traballadores, polo que se fai preciso adoptar medidas que favorezan a prosperidade 

económica e social das poboacións dependentes da pesca. 

Este programa recolle actuacións dirixidas á formación do sector pesqueiro que lles permita 

acceder e explotar axeitadamente as tecnoloxías precisas para unha mellor explotación, xestión e 

comercialización dos recursos mariños. 

O novo marco establecido polo FEP destina un único eixo a potenciar o desenvolvemento das 

zonas costeiras coma un mecanismo dinamizador dos pobos costeiros a través da creación dos 

denominados grupos de acción costeira, que permitirán a participación de todos os axentes sociais das 

áreas que se definan na elaboración e planificación de dito desenvolvemento. 

Esta medida contemplada nos FEP contribuirá dun xeito fundamental a que todas as poboacións 

costeiras poidan contar cun plan estratéxico de desenvolvemento sustentable das zonas do litoral, plan 

elaborado por cada un dos grupos, nos que participarán todos os axentes sociais e económicos de cada 

unha das sete zonas que o plan estratéxico recolle. Tratase en definitiva, de aplicar un tratamento 

ascendente na xestión dos fondos europeos cunha participación directa, eficaz e eficiente dos cidadáns. 

Conxuntamente con esta medida, a posta en funcionamento da Axencia de Desenvolvemento 

Sustentable das Zonas de Pesca dará o pulo definitivo para lograr os obxectivos de dinamización das 

zonas do noso litoral, promovendo a mellora socioeconómica de todas as poboacións costeira. 

Tamén se recollen créditos para o apoio aos proxectos piloto realizados por un axente económico 

en cooperación cun organismo científico ou técnico que estean dirixidos á adquisición e difusión de 

novos coñecementos técnicos.  

2. Actividades 

1. Colaboración coa Cruz Vermella do Mar para a protección e mellora da seguridade da vida humana 

no mar. 

2. Subscrición da "póliza colectiva de accidentes do mar”. 

3. Axudas para vítimas de accidentes no mar. 

4. Impulso dos grupos locais que dinamicen económica e socialmente as poboacións dependentes da 

pesca. 

5. Financiamento para cambio de motores. 

6. Realización de proxectos en condicións cercanas ás reais do sector produtivo que desenvolvan novos 

métodos para mellorar a competitividade do mesmo. 

7. Cursos de formación e reciclaxe para pescadores. 

8. Actividades de especialización e formación na pesca e o litoral. 

9. Programas de formación para o desenvolvemento pesqueiro. 

10. Apoio ás accións de promoción social dos pescadores e das comunidades pesqueiras. 

11. Accións para divulgación sobre o litoral de Galicia e a pesca. 

12. Accións piloto sobre aplicación de enerxías limpas e renovables ás actividades pesqueiras e sobre a 

xestión de residuos xerados pola pesca. 

13. Transformación dos buques que abandonen a pesca en buques para formación, a promoción socio-

cultural ou o control das reservas mariñas. 

14. Apoio á produción de semente en micro instalacións. 

15. Campaña de seguridade para a pesca. 

16. Apoio a innovación nas microempresas pesqueiras. 

3. Órganos encargados da súa execución 

Secretaría Xeral 

Dirección Xeral de Recursos Mariños 

Dirección Xeral de Innovación e Desenvolvemento Pesqueiro 

 

PROGRAMA 723A. COMPETITIVIDADE E MELLORA DA CALIDADE DA 

PRODUCIÓN PESQUEIRA E DA ACUICULTURA 

1. Descrición 

Neste programa encádranse actuacións destinada á adaptación da flota galega á dispoñibilidade 

dos recursos coa finalidade de evitar a sobreexplotación e acadar un desenvolvemento sostible do sector. 

Inclúense medidas para a recuperación da capacidade produtiva de zonas con potencialidade 

marisqueira que por diversos motivos ven mermada a súa produción. Neste marco destácase a 

continuación das medidas, realizadas xunto cos profesionais, dirixidas á mellora da calidade dos recursos 

marisqueiros por mor do status sanitario das augas de produción, non son aptos para unha explotación 

comercial rendible.  



Consellería de Pesca e Asuntos Marítimos 

468 

O número total de barcos pesqueiros con porto base en Galicia ascende a 5.343, 

aproximadamente o 40% da flota pesqueira española. A maioría deles son de pequeno tamaño, o que 

implica unha grande presión sobre as augas interiores. Caracterízanse tamén pola variedade de especies 

capturadas e o seu alto valor económico. 

As tendencias de desenvolvemento deste sector veñen marcadas polo fomento de medidas de 

creación de grupos locais que dinamicen económica e socialmente as poboacións dependentes da pesca, 

que humanicen e confiran atractivo á actividade, así como pola necesidade de impulsar métodos 

respectuosos co medio e medidas que incrementen o valor de mercado das especies capturadas. 

Este programa recolle tamén os créditos destinados a actuacións relacionadas coa pesca costeira 

artesanal, destinadas a fomentar a organización e control da trazabilidade dos produtos comercializados 

da pesca costeira artesanal. 

Ao abeiro do FEP tamén se dará cabida á iniciativa do sector pesqueiro no establecemento de 

novos mecanismos de xestión dos recursos, promovendo plans e proxectos de xestión, impulsando o 

coñecemento científico do medio, facilitando o asesoramento técnico na explotación ou participando no 

control responsable, por citar exemplos de actuacións tendentes ao obxectivo último de acadar o 

desexable equilibrio entre explotación e conservación, é dicir, a explotación sustentable.  

En canto á acuicultura, no ano 2009 porase en marcha o Plan Galego de Acuicultura, a través da  

promoción de solo público para a implantación da actividade.  

2. Actividades 

1. Planificación territorial da acuicultura, mediante a xestión da obtención de solo público para esta 

actividade, en desenvolvemento do Plan Galego de Acuicultura. 

2. Adecuación e mellora das condicións de zonas produtivas, especialmente para mellorar as 

condicións sanitarias das zonas de produción marisqueira.  

3. Avaliación científica dos recursos e das pesquerías.  

4. Axudas a entidades de interese colectivo, asociativas dos profesionais do sector pesqueiro, 

marisqueiro e acuícola, co obxecto de desenvolver proxectos que melloren a xestión dos recursos 

pesqueiros. 

5. Axudas para a paralización definitiva de buques pesqueiros. 

6. Axudas para propietarios de buques pesqueiros afectados por plans de recuperación duns recursos 

específicos que impliquen unha paralización temporal da actividade. 



Consellería de Pesca e Asuntos Marítimos 

469 

7. Axudas destinadas a mellorar a seguridade e as condicións de traballo así como da calidade e hixiene 

dos produtos a bordo dos barcos pesqueiros. 

8. Medidas socioeconómicas para apoiar a saída anticipada do sector pesqueiro e a reconversión 

profesional dos pescadores. 

9. Axudas para a construción, ampliación, equipamento e modernización de establecementos de 

transformación e comercialización. 

10. Axudas á pesca costeira artesanal. 

3. Órganos encargados da súa execución 

Dirección Xeral de Recursos Mariños 

Dirección Xeral de Estruturas e Mercados da Pesca 

 

PROGRAMA 723B. REGULACIÓN DAS PRODUCIÓNS E DOS MERCADOS DA 

PESCA 

1. Descrición 

Este programa ampara accións como a busca de novos mercados que permitan gañar cota ás 

empresas, mellorar a imaxe dos produtos da pesca e da acuicultura e aplicar unha política de calidade e 

valorización, así como a certificación da calidade mediante a creación dunha marca referente aos produtos 

da pesca artesanal e do marisco, para garantir uns estándares de calidade e determinar a orixe do produto. 

Así mesmo, dentro deste programa preténdese fomentar a cultura do consumo dos produtos 

pesqueiros galegos para facer fronte á crecente preocupación por parte das autoridades sanitarias sobre a 

dieta alimenticia da sociedade actual, e con maior preocupación cando se refire ás etapas infantil e 

xuvenil. Preténdese levar a cabo unha acción de fomento de consumo de produtos pesqueiros galegos nas 

dietas infantís e xuvenís dos nenos galegos, creando ao mesmo tempo unha cultura de consumo dos 

produtos pesqueiros galegos. 

Dentro deste programa de gasto inscríbense as accións a desenvolver no marco establecido polo 

FEP que destina un único eixo a potenciar o desenvolvemento das zonas costeiras coma un mecanismo 

dinamizador dos pobos costeiros a través da creación dos denominados grupos de acción costeira, que 

permitirán a participación de todos os axentes sociais das áreas que se definan na elaboración e 

planificación de dito desenvolvemento. 

O programa dá encaixe tamén, á posta en marcha dun seguro de mal tempo co obxectivo de 

incentivar o aseguramento no sector para garantir ingresos aos profesionais do mar en situacións 

climatolóxicas adversas. 

2. Actividades 

1. Programa de formación dos traballadores do sector pesqueiro, na mellora da xestión e tratamento dos 

recursos pesqueiros. 

2. Programa de formación para o tratamento dos produtos pesqueiros frescos. 

3. Programa de fomento do consumo de produtos pesqueiros frescos nas dietas infantís e xuvenís dos 

nenos galegos. 

4. Programa de formación para o consumo e comercialización do peixe fresco. 

5. Creación de grupos locais que dinamicen económica e socialmente as poboacións dependentes da 

pesca. 

6. Subscrición dun seguro de mal tempo para o sector e subscrición dun seguro de produción do 

mexillón. 

7. Realización de campañas de promoción de produtos da pesca e de estudos de mercado, así como a 

consolidación da marca PescadeRías. 

8. Certificación da calidade incluída a creación de etiquetas e a certificación de produtos capturados. 

9. Campañas dirixidas a mellorar a imaxe dos produtos da pesca e a realización de estudos de mercado. 

3.Órganos encargados da súa execución 

Secretaría Xeral 

Dirección Xeral de Estruturas e Mercados da Pesca

4. CADROS NUMÉRICOS 

 

 

Orzamento consolidado. Distribución dos créditos por programas e servizos 

 

Servizos 
Programas 

01 02 03 04 Total 
422K-Ensinanzas pesqueiras 6.160,0    4.176,9 10.336,9
514A-Infraestruturas pesqueiras   7.861,7  7.861,7
541C-Protección e mellora do medio natural marítimo 854,4 22.079,5    22.933,9
561A-Plan galego de investigación, desenvolvemento e 
innovación tecnolóxica 2.808,5    3.900,3 6.708,9

581A-Elaboración e difusión estatística  120,0    120,0
721A-Dirección e servizos xerais de políticas pesqueiras 25.341,5     25.341,5
722A-Promoción  social e divulgación da tecnoloxía pesqueira 327,1 1.315,0   6.959,5 8.601,6
723A-Competitividade e mellora da calidade da produción 
pesqueira e da acuicultura 7.127,4 25.549,0 76.919,0  109.595,4

723B-Regulación das producións e dos mercados da pesca 9.549,7  5.721,2  15.270,9
Total 52.168,8 49.063,5 90.501,9 15.036,7 206.770,9

  (Miles de euros)

 

Orzamento consolidado. Distribución dos créditos por programas e capítulos 

 

Capítulos 
Programas 

I II III IV VI VII Total 
422K-Ensinanzas pesqueiras 6.160,0 1.411,9  250,0 2.515,0  10.336,9
514A-Infraestruturas pesqueiras     7.861,7  7.861,7
541C-Protección e mellora do medio natural marítimo 854,4 79,4 132,6  21.867,5  22.933,9

561A-Plan galego de investigación, desenvolvemento e 
innovación tecnolóxica 2.808,5 296,7  235,0 3.368,7  6.708,9

581A-Elaboración e difusión estatística     120,0  120,0
721A-Dirección e servizos xerais de políticas pesqueiras 12.984,6 1.950,8  2.576,2 4.230,0 3.600,0 25.341,5
722A-Promoción  social e divulgación da tecnoloxía pesqueira 327,1   442,0 5.566,0 2.266,5 8.601,6

723A-Competitividade e mellora da calidade da produción 
pesqueira e da acuicultura 7.127,4   20,0 21.286,3 81.161,7 109.595,4

723B-Regulación das producións e dos mercados da pesca    556,0 5.721,2 8.993,7 15.270,9
Total 30.262,1 3.738,7 132,6 4.079,2 72.536,4 96.021,9 206.770,9

   (Miles de euros)

Distribución orgánica 

 
01     SECRETARÍA XERAL                                   2008 2009 % Var. 
Cap. I - Gastos de persoal 29.080,8 30.262,1 4,1
Cap. II - Gastos en bens correntes e servizos 2.236,5 1.950,8 -12,8
Cap. IV - Transferencias correntes 3.095,3 3.132,2 1,2
Cap. VI - Investimentos reais 6.027,0 4.230,0 -29,8
Cap. VII - Transferencias de capital 11.384,1 12.593,7 10,6

Total 51.823,7 52.168,8 0,7
(Miles de Euros)

02     DIRECCIÓN XERAL DE RECURSOS MARIÑOS                2008 2009 % Var. 
Cap. II - Gastos en bens correntes e servizos 0,0 79,4 0,0
Cap. III - Gastos financeiros 380,0 132,6 -65,1
Cap. VI - Investimentos reais 38.222,9 42.111,5 10,2
Cap. VII - Transferencias de capital 6.975,0 6.740,0 -3,4

Total 45.577,9 49.063,5 7,6
(Miles de Euros)

03     D. X. DE ESTRUCTURAS E MERCADOS DA PESCA           2008 2009 % Var. 
Cap. IV - Transferencias correntes 20,0 20,0 0,0
Cap. VI - Investimentos reais 18.696,6 16.060,2 -14,1
Cap. VII - Transferencias de capital 103.062,8 74.421,7 -27,8

Total 121.779,5 90.501,9 -25,7
(Miles de Euros)

04     D.X. DE INNOV. E DESENVOLV. PESQUEIRO              2008 2009 % Var. 
Cap. II - Gastos en bens correntes e servizos 1.881,0 1.708,6 -9,2
Cap. IV - Transferencias correntes 1.134,0 927,0 -18,3
Cap. VI - Investimentos reais 10.325,4 10.134,7 -1,8
Cap. VII - Transferencias de capital 1.766,5 2.266,5 28,3

Total 15.106,9 15.036,7 -0,5
(Miles de Euros)

    
SERVIZOS 2008 2009 % Var. 

01     SECRETARÍA XERAL                                   51.823,7 52.168,8 0,7
02     DIRECCIÓN XERAL DE RECURSOS MARIÑOS                45.577,9 49.063,5 7,6
03     D. X. DE ESTRUCTURAS E MERCADOS DA PESCA           121.779,5 90.501,9 -25,7
04     D.X. DE INNOV. E DESENVOLV. PESQUEIRO              15.106,9 15.036,7 -0,5

Total 234.288,0 206.770,9 -11,7
(Miles de Euros)

Consellería e organismo autónomo 

  Consellería OO.AA./Axencias Trans. Internas Consolidado 
  2008 2009 2008 2009 2008 2009 2008 2009 

Cap. I - Gastos de persoal 29.080,8 30.262,1        29.080,8 30.262,1 
Cap. II - Gastos en bens correntes e servizos 4.117,5 3.738,7        4.117,5 3.738,7 
Cap. III - Gastos financeiros 380,0 132,6        380,0 132,6 
Cap. IV - Transferencias correntes 4.249,3 4.079,2        4.249,3 4.079,2 
OPERACIÓNS CORRENTES 37.827,7 38.212,6        37.827,7 38.212,6 
Cap. VI - Investimentos reais 73.271,9 72.536,4        73.271,9 72.536,4 
Cap. VII - Transferencias de capital 123.188,4 96.021,9        123.188,4 96.021,9 
OPERACIÓNS DE CAPITAL 196.460,3 168.558,3        196.460,3 168.558,3 

Total 234.288,0 206.770,9        234.288,0 206.770,9 
(Miles de Euros)

 

Medios persoais 

Consellería 2008   2009  
Altos cargos 8  8  
Persoal funcionario 677  677  
Subgrupo A1  254  221  
Subgrupo A2 58  78  
Subgrupo C1 176  189  
Subgrupo C2 126  126  
Grupo E e agrupacións profesionais 63  63  
Persoal laboral 161  166  
Grupo I 7  7  
Grupo II 12  13  
Grupo III 72  72  
Grupo IV 34  38  
Grupo V 36  36  
Outro persoal 11  8  

TOTAL 857  859   
 

Sociedades públicas 

    2008 2009 
    Explo. Capit. TOTAL Explo. Capit. TOTAL 

Instituto para o Control do Medio Mariño de Galicia 2.154,0 2.000,0 4.154,0 4.001,0 5.151,0 9.152,0 
      (Miles de euros) 

 

 



 




